
Om denne boka

Vemund er ein vanleg 16-åring. Han har venner. Han er forelska. Likevel viklar han seg inn i eit usunt miljø rundt eit treningssenter. Kvifor?

Leiaren i gruppa, Two-Face, er ein fascinerande, men skremmande skikkelse. Jan avgjer alle vesentlege vegval med myntkast:

På den eine sida av mynten står det: ”I love you.” Da blir valet godt. På den andre sida står det ”Fuck off”. Da blir handlinga vond…

Fuck off I love you er ei sterk og spennande forteljing som tar opp viktige spørsmål:

Kor mykje kan vi styre liva våre? Kva gjer vi ut i frå fri vilje? Og kva blir bestemt utifrå faktorar vi ikkje kan rå over?

Romanen blei nominert til Uprisen 2013.

Før alt begynner

 

Frys biletet. Der har du meg. Lighteren i handa. Tommelen på hjulet.

Eg har kjøpt lighteren for ein halv time sidan på bensinstasjonen. Han er kvit, med ei blå stripe som rammar inn logoen til Esso: ein tiger i spranget.

Pressar eg tommelen ned, vil hjulet skrape mot den ujamne overflata på flintsteinen under. Det vil bli danna gneistar, som i sin tur vil sprute mot opninga der gassen kjem ut.

Ein flamme blir fødd.

Alt som skal til, er eit lite trykk med tommelen.

Eg minnest det framleis, korleis eg sto der, i skjul av leskuret, med lighteren i handa. Tørt slåttegras låg spreidd ut over åkeren.

Vi hadde hatt flaks. Graset var knusktørt. Og i dag skulle Aksjonen setjast i verk, på kort varsel.

Grasbrannen var mitt ansvar.

Lighteren i handa.

Ein liten gneiste. Alt som skal til.

I dag kan eg nesten ikkje fatte at eg sto der. Det er meg komplett absurd.

I grunnen hadde det meste i livet falle av hengslene det siste halvåret, både på den eine og den andre måten. Heile den tida står for meg som ein lang, rar drøm.

Når eg no ser tilbake på meg sjølv, når eg ser meg stå der i skjul av leskuret med lighteren i handa, er det som om eg skodar på eit framandt menneske. Eg kan ikkje forstå at den personen er den same som eg.

Spør du meg om eg var redd?

Naturlegvis var eg det. Livredd. Men likevel sto eg der. Du kan gjerne spørje kvifor. Eg har ikkje noko godt svar.

Oppdraget mitt var like enkelt som det var vanskeleg: å starte ein gneiste. Å leie flammen mot det tørre graset. Etterpå skulle eg haste over til campingplassen og hjelpe til.

Lite visste eg da om konsekvensane.

Vi var fem gutar.

Ein skulle miste kjærasten. Ein skulle skamslå ein annan. Ein skulle dø.

Ein. To. Tre. Fire. Fem.

Eg tel dagane. Eg tel timane.

Seks. Sju. Åtte. Ni. Ti.

Eg tel minutta. Eg tel sekunda.

Elleve. Tolv. Tretten. Fjorten. Femten.

Snart er ventetida over. Snart er du her.

La meg gjere éin ting klart med det same. Eg har fått i oppgåve av psykologen min å fortelje denne historia. Det vil gjere deg godt, Vemund, seier ho. Vidare har ho oppmoda meg om å bruke mine eigne ord, fortelje tinga akkurat slik eg opplevde dei. Så det er det eg vil prøve på. Fortelje så sant og rett fram som muleg.

Ein. To. Tre. Fire. Fem.

Men det er naturlegvis lettare sagt enn gjort. Det er ikkje berre å knipse og fortelje sannferdig om noko. For uansett korleis du formulerer deg, vil orda og setningane bli farga av den du er, den du har vore.

Du vel ein ståstad, anten du vil eller ikkje.

Seks. Sju. Åtte. Ni. Ti.

Det er ikkje dermed gitt at eg vil klare det, korkje det å fortelje hundre prosent sant eller det å velje rette inngangen til det som hendte.

Da eg spurte psykologen min om kvar eg skulle be - gynne, sa ho:

Kan du ikkje berre begynne med starten?

Ho kunne ikkje sagt noko verre.

Det er håplaust å forklare akkurat når ein ting begynner. Du kan liksom ikkje peike på eit gitt tidspunkt og seie «der» eller «der» starta det.

For å ta eit eksempel: Du kan ikkje seie når skapinga av verda starta, sant? Ikkje akkurat det eksakte tidspunktet. The Big Bang, ja vel. Men kva var årsaka til dette igjen? Det må jo ha vore noko der før den store smellen òg? Noko som forårsaka den igjen?

Elleve. Tolv. Tretten. Fjorten. Femten.

Same problem gjeld òg for alle historier, ikkje minst mi eiga. Når du i etterkant skal forklare kvifor ein person gjorde det og det, når heile prosessen begynte, så er det umuleg å trekke ut éin faktor som årsaka til alle ting.

Likevel er det nettopp det folk gjer. Dei forenklar og finn bastante svar, set andre menneske i bås på brøkdelen av eit sekund. Han er slik og ho er slik og ferdig med det.

Er det noko psykologen min har lært meg, er det at alle ting er samansette.

Det finst ikkje éi årsak, seier ho, men ein finmaska vev av ulike årsaker.

Saka er den: Når eg no sit her og skal begynne på forteljinga, så veit eg ikkje om eg fiksar det. Eg kan ikkje fatte kvar alt starta, når eg blei den eg blei, kvifor eg gjorde som eg gjorde.

Det vonde drep du ikkje med øks, seier psykologen min.

Nei vel. Men eg hadde aldri noko ønske om å gjere nokon vondt. Det berre skjedde, utan at eg kan forklare det.

Andre har naturlegvis forsøkt å forklare «tilfellet» mitt for meg. Dei seier: Du var sårbar. Du blei villeidd. Du klarte ikkje å tenke sjølv lenger.

Greitt nok, det.

Men akkurat når begynte det, da? Akkurat når klarte eg ikkje å tenke sjølv lenger? Kva er andre si skyld, og kva er mi eiga?

Det er glidande overgangar her.

Men det er klart. Noko begynte på den festen i vinter.

Noko begynte med Maria.

Det verste var at eg hadde ikkje tenkt meg på den festen eingong.

For å vere heilt ærleg hadde eg tenkt å vere heime, sjå på Grand Prix saman med muttra – norsk delfinale i Bodø, av alle ting. Eg skulle kule egget fullstendig og ikkje gå ut i det heile. Hadde jo lova muttra det. Ho meinte at eg var for mykje ute og slengte i helgene, og ikkje nok med det.

Ho likte heller ikkje kven eg hengte saman med.

Det vil seie: Ho var i grunnen glad i Karl, bestekompisen min. Det var storebror hans, Brian, som var djevelen sjølv. Han vanka nede på treningssenteret med dei bolarane, og dei folka der var ikkje rette på ein flekk, meinte muttra. Dei dreiv og proppa i seg alt som fanst av dop, om muttra hadde forstått det rett.

Eg orka ikkje seie henne imot.

Eg hadde møtt fleire av bolarane nede på kjellarhybelen til Brian, og sjølv om dei dreiv og briska seg no og da, verka dei i grunnen rimeleg harmlause.

Dei hadde i alle fall aldri gjort meg noko.

Daniel kjente eg ganske godt òg. Han var i utgangspunktet bestisen til Brian, men etter kvart hang han nesten like mykje med Karl og meg.

Uansett, akkurat idet det begynte å bli passe uuthalde-leg å høre på Grand Prix-ruklet, tikka det inn ein sms frå Karl.

Han hadde fått snusen i ein heime-aleine-fest.

Sjølvsagt.

Han er ein meister i det, Karl. Viss det skjer noko som helst i denne vesle dalen, om det så er bingo på bede huset eller at to jenter på trinnet vårt skal bortom Grillen ein snartur, så kan du vedde på at Karl får greie på det. Han har antennene ute overalt.

Og no hadde Reiersrud-tvillingane heime-aleine-fest, kunne han melde.

Satan, altså.

Reiersrudane bur langt pokker i vald oppe i dalen, og berre det å vurdere å reise dit var uaktuelt.

Eg hadde så visst ikkje tenkt meg på fest, og i alle fall ikkje på den festen. Reiersrud-tvillingane var klin sprø, begge to, ja, berre tanken på kva dei kunne finne på i rusa tilstand, er meir enn ein vil ha dansande inn og ut på netthinna.

Det seier eg berre.

Eg skreiv tilbake til Karl: «Niks. Uaktuelt. Har lova muttra å vere heime.»

Deretter la eg mobilen frå meg på salongbordet.

Hadde berre Karl vore ein slik som tok eit nei for eit nei. Men tingen er at Karl nettopp ikkje er slik. Karl tar aldri eit nei for eit nei. Han er ein masekopp av eit sjeldan kaliber.

Toppen 15 sekund seinare låg følgjande melding i innboksen:

«Du gjettar aldri kven som er der.»

Det gjekk eit rykk gjennom kroppen min.

Maria.

«Anar ikkje», skreiv eg.

20 sekund seinare:

«Kutt ut. Ho berre ventar på at du skal komme. Vi kan få skyss av Daniel.»

Eg skreiv: «Anar ikkje kven du snakkar om. Skal vere heime. Og eg sit aldri, eg gjentar ALDRI, på med Daniel.»

«Vi kjem innom om eit kvarter. Har fått tak i nokre øl òg.»

Eg støytte ut eit høglydt stønn der i sofaen.

– Kva er i vegen? spurte muttra.

– Det er Karl, svarte eg. – Det er Karl som er i vegen. Han kjem innom. Han og Daniel.

– Du skal ikkje ut i kveld, har eg sagt.

– Eg veit du har sagt det, sa eg.

– Skal Karl og dei ut, da?

– Dei skal visst det.

Hadde berre muttra vore litt standhaftig. Hadde ho berre vore ei vanleg, streng mor. Da kunne eg ha vifta bort Karl der i døropninga, og eg ville hatt ei god unnskyldning for ikkje å bli med.

Men muttra er ikkje så standhaftig. Ho prøver så godt ho kan, men når det kjem til stykket, er ho mjukare enn foreldre flest. Etter den korte samtalen vår blei ho sitjande taus og ruge på noko der i sofaen. Ho veksla mellom å stire mot skjermen og å gløtte over mot meg.

Muleg ho tykte det var for ille at ein 16-åring skulle sjå Grand Prix med mor si ein heilt normal laurdagskveld. Kva veit eg.

Men eg skjøna kvar det bar. Særleg da ho reiste seg frå sofaen, gjekk inn på kjøkkenet og gav seg til å stire ut i den glasklare vinterkvelden.

– Du må vere heime seinast eitt, sa stemma hennar der innafrå.

– Hæ!? Men eg skal da ikkje ut.

– Ikkje eitt sekund seinare! tuta ho på.

– Hører du dårleg? sa eg.

– Eg vil ikkje vere kjip heller, sa ho berre.

Eg sukka.

Men i same augeblikk strauk skuggen av Maria gjennom hovudet mitt.

Og da Karl ringte på like etter, var eg klar.

